
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	РАДОВАН ЗОГОВИЧ

	 

	ОХИН ДҮҮ

	Орчуулсан Д. Гонгор

	 

	I

	Манай штабт сувилагчаар ирэхийн нь өмнө түүний тухай, ахын нь нас барсан тухай ёстой л үлгэр домог шиг юм харамсаж гашуудсан, гайхан шагшсан өнгөөр бүх л бригадаараа ярилцдаг байлаа. Дайсанд эзлэгдсэн муу ёр шүглэсэн нэгэн бяцхан хот руу шөнийн дайралт хийгээд амжилт ололгүй ухрахад тэр ахтайгаа, бас отрядынхаа комиссарын хамт цуваанаасаа жаахан хоцорчихжээ. Үүрийн гэгээ манхайн цайж алсын бараа мэдэгдэхээр болж байтал түүний баруун гар талд явж байсан комиссар нь хяргуулсан юм шиг ханаран унахад, өмнө нь яваа газар дээрх ганц ах нь мөн л унасан малгайныхаа араас самардаад авах шиг болж гуйваад уначихжээ. Тэр, түрүүлгээ харан ойчсон ах руугаа харайн очиж сөхрөн суугаад өөрөө мэдэлгүй нүдээ анин алгаараа дарснаа санаа алдан агшин зуур дотор нь харанхуйлаад явчхав.

	Тэгээд тэр дахин сэхээ авч (тэр хэсэг зуур нүдээ харж чадахгүй байжээ) ахынхаа мөрөөр тэврэн аваад өөр лүүгээ эргүүлжээ. Тэр аль хэдийн амьсгаа хураачихсан байжээ. Дүү нь агшин ч эргэлзсэнгүй, ямар ч гэсэн ахыгаа дайсны дунд орхихгүй гэж шийдээд, цээжээрээ дарж унасан бууг нь татан авав. Энэ үед тэр гараа тулан өвдөглөн босох гэж байдаг хүчээрээ зүтгэн байгаа комиссарыг олж үзжээ.

	Түүнийг арай ядан өвдөг дээрээ бостол бүр хажууд нь хэд хэдэн сум исгэрэн унаж шороо манаргав. Комиссар газарт наалдан хэвтсэнээ дахиад л өндийн босож болох нь уу гэж шалгах шиг нуруугаа хөдөлгөхөд дахиад л сум шунгинан ирж утаа тоос манаргав. Хотын захын хаа нэгтэйгээс дайсны хашхирах чимээ сонсогдов. Тэгээд тэр ахыгаа буутай нь орхин комиссар луу гүйж очоод үүргэвчнээс нь итали майхан цув гарган авч дэлгээд комиссарыг дээр нь хэвтүүлэн чирчээ. Ийн явахдаа хавь ойрдоо юу болж байгааг ч харсангүй, дахин буун дуу сонссонгүй, гагцхүү хоолойд нь хатуу юм тээглэчихсэн юм шиг амьсгаа нь давчдан явлаа. Түүний өмнө намхан товцог дээр долоогонын бут харагдав. Долоогонын тэр бутыг алга болчих юм шиг айн түүний зүг хурдлав. Тэр тэнд хүрээд шархтныхаа шархыг боож өгөөд тэнд нь нууж орхичхоод (комиссар цээжээрээ шархадсан аж) дорхноо буцаж анх шийдсэнээрээ ахыгаа авчрахаар гүйжээ. Замын хагаст тэр дуугайхан түрүүлгээ харан унажээ. Толгой өргөн сумны исгэрэх чимээг сонсоод тэр гэнэт газарт яагаад унаснаа ойлгожээ. Тал дундуур ахыг нь чиглэн дайснууд харлан дөтөлнө. Яавал ч яаг гэж бодоод ах руугаа гүйчихвэл тэр дайснаас урьтаад хүрчих л байлаа. Гэсэн ч тэд хойноос нь буудахгүй байлаа ч гэсэн ах дээрээ очоод түүнийг үүрээд холдож яагаад ч чадахааргүй байжээ. Гэвч тэр хэсэг газар гүйж, хэсэг газар мөлхөн урагш явсаар ахдаа хүрч очоод бууг нь шүүрэн авч үүрэн, малгайг нь өвөртөө хийгээд хагас ухаантай амьтан эргэж мөлхсөөр комиссарыг орхисон долоогонын бутанд хүрэв.

	Гэвч комиссар байрандаа байсангүй. Өмнө нь нойтон газарт үе үе хоёр шулуун болж үе үе нэг өргөн болсон мөр холдоод явчихсан байлаа. Арваад алхмын цаана үнгэгдсэн итали майхан цув нь хэвтэж байлаа. Араас нь буудах дуу сонсогдохоо больжээ. Хэзээ буун дуу намд аа вэ? гэж гайхан бодоод эргэн харвал дайснууд ах руу нь бүр дөхөж очоод тэдний дөрөв нь амьдаар нь барьж авъя гэсэн байртай өөрийг нь чиглэн мод унаад харайлгах хүүхдүүд шиг дээр дээр харайлдан гүйцгээнэ. 

	Тэр комиссарын мөрөөр орон одов. Тэгээд зуугаад метр яваад түүн дээр улаан тулж очив. Комиссар газар харуулдан унасан бөгөөд шавар шавхай болж хувцас нь норж үнгэгдээд бие нь тун өчүүхэн мэт харагджээ. Комиссар тийм өчүүхэн харагдсанд зориг орон үүрэхээр хажууд нь сөхрөн суув. Түүнийг нэрээр нь дуудан угз татан өндийлгөөд хоёр гараас нь барив. Тэгээд түүн рүү нуруугаа харуулан хоёр гарыг нь хүзүүгээ давуулан барьж хүчлэн босов. Комиссарын толгой түүний шилэн хүзүү рүү амьгүй юм шиг санжганан цохино. 

	Тэр гэнэт гараа суга татан аваад, 

	— Ганцаараа гүй! Тэгээд мэдээ хүргэ... гэлээ.

	Гэвч арван есөн настай тэр охин үгэнд нь оролгүй бөгтийн комиссарыг үүрсээр урагшлахад хөл нь хадсан сүрлийн ёзоорт орооцолдоно. Шархтан түүний чихэнд, «Намайг буулга, сугадаад ав. Би өөрөө явъя» гэж ятган хэлнэ. Гэвч түүнд тэгж явах зав хаа байх вэ. Дайсны дуу тодхон сонстож хажууд нь комиссар чихэнд нь шивнэнэ. Тэр байдаг хүчээ шавхан үнэхээр яаран урагшлах бөгөөд яарахад даарах гэгчээр аймаар нозоорон урагш хөл тавихад ч бэрхтэй аж. Хоолой нь улам арган урьд өмнөхөөсөө бүр хэцүү болов. Эргэн тойрон өмнө хойно байгаа бүхнээсээ, сохорсон нүдний эцсийн дусал нулимс шиг модны мөчир, өвсөнд унасан том шүүдрийг л тэр олж харна. Гэнэт өмнө нь, хаа нэгтээ зүүн гар талд нь автомат бууны тачигнах чимээ сонсогдсон бөгөөд түүний цаана долоогонын мод байхыг олж үзэв. Тэр зүг хурдлахад тэр мод угтан дөтлөн ирэх шиг санагдав. Сүүлчийн хүчээ шавхан тэр өөр лүү нь дөхөн ирж байх шиг санагдах мод руу явавч, тэр мод оройгоо наранд ээсээр дороо л байх ажээ. Тэр түүнд хүрч чадах болов уу, тамир нь барагдан унах болов уу?..

	Гэтэл бүр ойрхон, дахиад л зүүн гар талаас нь богино ээлжийн галаар автомат тачигнан бие биеэ дагах шиг винтовын алгуурхан дуу сонсогдов. Бүр нам гүм болж энэ үед товцгийн цаанаас долоогонын зүүн талаас арав орчим партизан гарч ирэв. Тэдний нэг нь винтовоороо даллан,

	— Тэд! Тэд ирж байна! гэж хашхирав.

	Тэр тэднийг таньсан бөгөөд товцог яаж хүрснээ мэдэхгүй байлаа. Харин тэднийг эрэхээр яваад буцаж ирсэн нөхдийн нь нэг түүний уруулд устай сав хүргэхэд тэр энэ хугацаанд гиншин аяархан гаслан байснаа ойлгов.

	 

	 

	II

	Орой болоход бүхэл шөнөжин үе үе тасран үргэлжилсэн шинэ байрлал эзлэх ажилд оров. Ийнхүү явах бүх замын турш тэр мод шиг нугарахгүй болсон хөлөө нуруу, мөрнийхөө хүчээр арай ядан зөөж тавих шиг л явж байлаа. Дараагийн өглөө бид цэнгэг горхины усаар байнга сэлбэгдэн байдаг дүүрэн устай худаг бүхий шарилж битүү ургасан, түймрийн цурамд хуарагнан буухад тэр дорхноо өөрийн хийдэг ажлаа урьдынхаа адил үргэлжлүүлэн хийж эхлэв. Тэгээд винтовоо цэвэрлэн, хувцсаа нөхөж, боолтоо засан, хоолоо идэхдээ гартаа тааралдсан ямар ч юмыг үл харах ажээ. Тэрчлэн атга дүүрэн бүдүүн гэзгээ самнахдаа харах ч үгүй бөгөөд мөрөө давуулан шидэхдээ л тэр гэнэт анх удаа түүний үзэж байгаа юм шиг ширтэв. Тэгээд үсээ хэмжиж байгаа юм шиг удаан ажиглан хараад дараа нь хүний юм шиг арагш давуулан шидэх нь бүрмөсөн тэгээд хаячхаж байгаа юм шиг санагдаж билээ.

	Тэр цаашдаа ч иймэрхүү л байдалтай байлаа. Тэр ч байтугай түүний царай, хөдөлгөөнд ядралын сүүлчийн ул мөр арилахад ч тэр ямар их өөрчлөгдсөнийг харахад андашгүй байв. Урьд нь түүний царайг харахад улаа бутарч борлож ядарсан ч гэсэн эрүүл чийрэг гялалзан байдаг байсан. Одоо бол улаа бутарч, борлосон өнгө нь бүр үгүй болж нүүр нь цонхийн цайсан харагдана. Тэр өөрийнхөө яриаг чих тавин чагнах шиг алгуурхан аяархан ярих бөгөөд үгээ зөөн хэлнэ. Урьд нь тэр итгэлтэй, түргэн түргэн алхан явдаг байсан бөгөөд зогсох хэрэг болбол дороо эргэцэн байж сая зогсдог сон. Тэгвэл одоо түүний алхаа сэмхэн алгуур болжээ. Түүний сэтгэлд гайгүй байх болов уу! гэж бодон ахыг нь нас барснаас хойш хорь хоногийн дараа манай ангийн штабт шилжүүлэхээс өмнө ч шилжиж ирснээсээ хойш ч тэр тийм байлаа. Штабын дэргэдэх эмнэлгийн багт (би бас л энэ үед холбоочноор шилжин ирсэн юм) тэр байнга ямар нэг юм хийж, хаашаа ч юм явж, хэн нэгийг дуудан, аль нэгэнд нь үүрэг өгч явна. Бидний буудалласан тосгонд хүүхдүүд түүнийг шаван араас нь сүүдэр шиг даган ажилд нь туслах бөгөөд тэр эхчүүдэд нь эмнэлгийн ухаан зааж, хэлэх ёстой юмаа хэлэлгүй явчих вий гэж айсан юм шиг л бүгдийг зааж өгөхийг хичээнэ. Штабт бол тэр хүн бүрд туслах бөгөөд өөрөө бол өдөр ирэх тутам улам цонхийж байгаа нь хүзүүг нь харахаас андашгүй ажээ.

	Би түүний ахын нь дотнын нөхөр байсан болохоор тэр надад нэн халамж тавина. Ийм учраас бид ихэнхдээ хамтдаа байдаг билээ. Тэгээд бид хоёр хоёулаа байхдаа би түүний болгоомжтой хөдөлгөөн, цаг үргэлж завгүй байгаа байдал, царай нь ийнхүү цонхийн цайсны цаана юу нуугдаж байгааг олох гэж оролдоно. Гэвч тэр миний бодлыг таасан юм шиг дорхноо ямар нэг ажил хийх ёстойгоо мартсанаа санах юм уу, явах ямар нэг шалтаг эрэн яриаг дүйвүүлнэ.

	Нэгэн удаа би бөөн төмс нямбайлан хураасан торон хашааны дэргэд өвдөг дээрээ ном дэлгэн тавиад сууж байхыг нь ажиглав. Түүний өмнө бараг тэг дугуй төмсний ухсан том талбай, эргэн тойрон хүрээлэх өндөр уулс наранд ээвэрлэн байх нь цагийн тайвныг илтгэх шиг харагдана. Уулсын цаанаас ямар нэг түймрийн хөхөвтөр утаа тэнгэрт олгойдно. Тариан талбайд ер бусын хөл ихтэй. Өдий төдий хүн амьтан үймэлдэн бужигнах нь ид шидийн юм шиг. Энэ бол фашистуудаас зугтан ууланд гарсан тариачид, бидний дөнгөж чөлөөлсөн тосгондоо буцан ирж болц нь гүйцсэн улаан буудайгаа ганц хоёр өдрийн дотор хураан авахаар шамдан байгаа нь энэ билээ. Одоо тэнд хадуураа давтан орсон эрчүүлийн гарын аясаар тариан түрүү ханаран унаж газар бүр тоо томшгүй олон овоо босно. Тэндээс үтрэмд авчран цайруулах ажилдаа орж эхлэх аж. Ийнхүү энд үтрэм, хүмүүс төдийгүй бухал нуруу бүгд л эргэлдэн жирэлзэж байраа солих нь энэ тал бүхэлдээ агуу том үтрэм болон эргэх шиг тэнд байгаа бүхэн цаг нартай уралдан эргэлдэн бужигнах шиг ажээ. Тариан талбай эргэлдэн эргэсээр газраас шинэ шинэ нуруу ургаж тариа хадагч эмэгтэйчүүдийн урт цагаан цамц цайран харагдаж, эрэгтэйчүүдийн толгойгоо ороосон улаан бүс задран намирна. 

	Гэтэл тэр ийм үед толгойгоо унжуулан гараараа нүүрээ даран суусаар байх нь бодолд дарагдсан юм уу, эсвэл сая номоос уншсан байж болох ямар нэг гунигт дарагдсан гэлтэй. 

	Би түүний зүг аяархан дөхөж очоод өвдөг дээрээ дэлгэсэн ном руу нь шагайн харав. Хэдэн мөрийг зурсан харагдах бөгөөд мөрний зэрэгцээ дугуйлсан муруй хэрээс үзэгдэнэ. Тийм тэмдгийг ах нь л ингэж тавьдаг байсан сан. 

	Би түүнийг нэрээр нь дуудан мөрөнд нь хүрээд өмнө нь суув. Түүнд юу хэлэхээ санаашран бодоод өөрийнхөө төрөл нэгэн партизан эмчийн тухай ярьж эхлэв. Италичууд түүнийг өөрийн баг цэргээс жаахан зайдуу шөнө даарсандаа наранд шаран ном уншиж байхад нь гэнэдүүлэн барьж авсан юм. Хүн айлгах гэсэн итали офицер докторыг, «Гараа өргө!» гэж хашхирчхаад өөрөө дуундаа цочин айсан юм гэдэг. Тэр эмч номоо хамхиад л хөнөөгджээ.

	— Түүнийг хаа оршуулсан бэ? гэж миний яриаг сонсоогүй өөр юм бодож байна гэж санагдсан тэр гэнэт асуув. Тэгээд ямар нэг яаралтай ажилтай гээд хурдан босож банзлаа засан торон хашааны дагуу алхан одох нь хөндлөвч дээр тусах өөрийн сүүдэрт торон явах шиг санагдаж билээ.

	 

	 

	III

	Бид бүр Мрконичийн дэргэд эргэн тойрон чавганы мод хүрээлсэн эрдэнэ шиш өндөр ургаж, хэнз ногоо соёолсон тариан талбай дундах нэгэн цагаан байшинд буудаллав. Бидний буудалласан энэ газраас жаахан доогуур гол урсан өнгөрөх бөгөөд мөн тэнд хоёр хүрд дугуйтай тээрэм байх билээ. Ус цацлан урсах тээрмийн ховил онгоцны ойролцоо бид зогсоод хагссан торх дэвтээж байлаа. Уулын зэрлэгшсэн замаар хүн амьтны бараа үзэлгүй явсан биднийг ийнхүү тариан талбай багагүй баярлуулав. Бид үүрээр босон ховил онгоцны доогуур очиж нүүр гараа угаан, морьдоо усалж, шөнө мөчрөөсөө тасран голын усанд унан хөвж яваа чавгыг шүүрдэн авч байлаа.

	Миний найзын дүүгийн гадаад байдал ер өөрчлөгдсөнгүй. Урьдын адил үй түмэн ажилд дарагдан явна. Гэвч надад тэр улам бүр цонхийн цайж, бодлогошрон ганцаараа байхдаа таг чиг болон шийдэх аргагүй юманд бодлоо төвлөрүүлэн сормуус нь хөдөлгөөнгүй болж гөлрөн ширтээд байх шиг санагддаг болов. Ийм сайхан газар бид бүхэн сэтгэл сэргэн хөгжилдөж байхад тэр бахь л байдгаараа байхад тэгж бодсон ч юм биш ээ. Тэр ч байтугай яриа нь улам ховордон асуусан асуултад ганц хоёр үгээр хариулдаг болов. Нэгэн удаа би, түүнийг чавга таслан авах гэж мөчрөөс нь барьж аваад мэлрэн зогссоноо тавьж орхихыг олж үзлээ.

	Тэр өдөр биднээс нэлээд хол орших хязгаарын анги дайсны эсрэг байлдааны том ажиллагаа явуулсан юм. Үдийн орчим бидэнд алс тэртээх их бууны буудлага агаарт замхрах шиг дуулдсанаа нам гүм болов. Бид удахгүй тосгоны дээгүүр өнгөрөх их зам дээр байлдааны ажиллагаа бүхий Мрконичы штабт мэдээ хүргэх мэдээч гарч ирнэ гэдгийг мэдэж байсан тул намайг зам руу явуулав. «Тэнд хүлээж байгаад байлдааны тухай асууж мэд. Холбоочин та нар нэмж дэмий юм яриад байдгаа болиорой. Тэгээд ирж мэдэгд» гэж дарга маань надад хэлэв. Удалгүй их зам дээр холбоочид сундалдсан мотоцикл үзэгдэв. Би тэднийг зогсоох гэж гараараа даллан тэдний өмнө зам дээр шууд үсрэн гарч очив. Тэд огцомхон тооромсолж эргүүлэхэд тоос шороо манаран бүчиж авав.

	— Хар тэнэг! Харах нүд чинь сохорчихоо юу? гэж жолоо барьсан нь хашхирав.

	— Сонин юутай байна? гэж би хариу хашхирав.

	— Сонин ий! Хараач! гэж тэр олзны герман мотоцикл руугаа сэтгэл тэнүүн заачхаад хурдаа нэмэн арилав. Тэр бас нэг юм хэлж тоосоор булан салахдаа намайг хараасан боловч надад ялгаагүй байлаа. Би баяртайгаар замын хажуу руу харайн бууж штаб руугаа гүйлээ. 

	Гэтэл тэнд, нөгчсөн найзынхаа дүүг зогсож байхыг харлаа. Тэр нуруутай өвс хашсан бургасан хашааны дэргэд сүрэл чихсэн майхан цув барьчихсан баяртай атлаа бас хязгааргүй гунигтай зогсоно. Би түүнийг хараад гайхан байгаадаа бараг ичиж билээ.

	Түүний зүг дөхөн очлоо. Бөхийснөөс гэзэг нь энгэр лүү нь унжжээ. Би түүнд юм хэлэх гэж ам нээтэл,

	— Очиж юу дуулснаа ярь, ярь. Тэнд чамайг хүлээцгээж байна... гэж хэлэв. Завжны нь цайвар арьс хачин жигтэй татваганан харагдав.

	Шөнө дундын алдад цонхон доорх тээрэм зогсох мөчид би сэрчхэв. Ховилын дээрээс урсах ус чимээтэй цалгилах нь том далавчтай шувуу тэнд шунган байна уу гэлтэй. Сарны гэрэлд цонхны шил цайран харагдана. Хүүхнүүдийн унтаж байсан нөгөө тасалгаанаас уйлах дуу сонсогдов. Би чих тавин чагнавал одоо надад гагцхүү бүдэгхэн шивнэх дуу сонсогдож байв. Хаалганы цаана харуулын жигдхэн алхах бөглүү дуу сонсогдох бөгөөд дахиад л бүр чанга мэгшин уйлах дуу гарав. Би босож гадаа гарвал гүн шөнийн нам гүмийн дунд сарны гэрэлд бүх зүйл өчүүхэн ч сүүдэргүй тодхон, өдрийнхөөс ч илүү саруул, уудам санагдана. Харуул надаас хол, уйлах чимээ сонсогдох цонхны цаана зогсоно. Би харуул руу харвал  тэр цонх руу толгой дохив. Би шагайн харахыг бодсон ч эвгүй байлаа.

	— Хар, хар! гэж харуул шивнэв.

	Савд суулгасан ямар нэг цэцэг талыг нь халхалсан цонхоор туссан сарны гэрэл найзын маань дүүгийн дух, нүдийг л гийгүүлэх аж. Тэр зүүдэндээ уйлж байлаа. Түүний дух нь цэлдэн хөх хүйтэн, үхсэн юм шиг, сормуус нь үл хөдлөн сарны гэрэлд хацар хамрыг нь даган урсах том нулимсан дусал гялалзан харагдах бөгөөд толбо тогтсон юм шиг мөр үлдээн алга болно. Энэхүү хэтэрхий цонхигор хөдөлгөөнгүй царайг харахад үхэж байгаа хүнийх шиг тэсэхийн аргагүй ер бусын харагдана. Гэвч үргэлжлэн уйлсаар. Энэ бүхнийг сайн ажиглаад харвал духны арьс нь хөдлөн сормуусаа нээх гэж хүчлээд чадахгүй байгааг болон царайнд нь гэрэл сүүдэр үл мэдэг солигдохыг харж болохоор байлаа.

	Энэ бүхэн нь охин гүн нойрон дундаа учирсан хувь тавилангаасаа болж уйлж байгааг илтгэнэ. Гэнэт түүний уруул чичгэнэн толгой нь хөдлөн, сэтгэл хөдлөн тэсэж ядан тасалданги шивнэх дуу сонсогдоход би цэцгийн дээгүүр өнгийв. Яагаад ч юм, хамгийн гол юм болох нь гэж санагдав. Хэрвээ би түүний юу гэж шивнэж байгааг ойлговол бүх юм ёсоор болох байлаа. Гэвч хэдийгээр чанга шивнэн ярих боловч чухам юу гээд байгааг нь ялгахад бэрх ажээ.

	Тэр зовуурьтай гиншин гараа алдлахдаа ялдамхнаар нэг юм хэлэхэд нь ингэж байгаад үхчих юм биш байгаа гэж бодоод нэрээр нь дуудав. Тэр бүх л биеэрээ дагжин чичирч биеэ займчуулан хөдөлгөснөө хажуугаараа эргэн тайван болж үргэлжлэн унтав. Магадгүй, тэр нүдээ анин сэрүүн байсан ч байж болох юм. Ямар ч л байсан тэр үед тийм л бодол төрсөн юм.

	Маргааш нь ер юу ч болоогүй юм шиг байлаа. Тэр ажлаа хийж, хэзээний л дуугайхан нааш цааш холхих боловч өчигдрийнхөөсөө жаахан ядарсан уйтгартай харагдана. Оройн хоолон дээр түүний урьд шөнө ямар янзтай байсныг санан сэтгэл зовж хэд хэдэн удаа анхааралтай бодлогошронгуй ширтэн харав. Тэр миний энэ харцыг мэдчихээд өөрийн харамслаа илтгэсэн хөдөлгөөнөөр хувин шүүрэн авч гарч яваад буцаж ирэн чавгатай сав дээр тонгойн бүх усаа цутгачхав.

	Дараа нь ханцуйгаа шамлан туранхай цагаан гараараа сав дахь чавгыг угаан хутгаж эхлэхдээ жимс үзэлгүй авчихсан холбоочдыг хараана. Усан дээр хог хөгц нь хөвөн гарч ус хөхөвтөр болоход тэр уснаас болж охины гар дээрх олон судас ч хөхрөх шиг санагдав.

	Энэ шөнө охин бас л нойрондоо уйлав. Дараа нь хэдэн өдөр дараалан бид газар сэлгэн дайсантай тулалдав. Энэ үед тэр өөрийнхөө ангид «Зочлон» очиж, тэдэнтэй хамт манай ангийн их зам даван гарах нөхцөлийг ханган өгч германы хэд хэдэн танктай хийсэн халз тулалдаанд оролцов. Харин бид Плива нуурын ойролцоо нэгэн тосгонд дахиад байран буудаллахад түүний уйлах дуу хоёр дахь, гурав дахь шөнө нь үргэлжлэв. Тэр шөнө би өөрөө харуулд гарч бүх зүйлийг эхнээс нь эцсийг нь хүртэл өөрөө үзэж сонслоо. Үнэнийг хэлэхэд зузаан сүрлэн дэвсгэрээс болоод тасалгаанд бүрэг бараг гэгээтэй байсан тул гаднаас харагдах юм бараг үгүй байлаа. Гэвч уйлах дуу, бачимдсан амьсгаа нь одоо бол бүр ч чанга дуулдаж байлаа.

	Энэ удаа охин нэлээд хөдөлгөөнтэй, гараа алдлан унтана. Зовуурьтайн шинж илэрхий үргэлж хөдлөн дэвсгэр нь шажигнан байснаа, хачин янзын дуугаар, 

	— Чи үнэхээр ирэв үү? Нээрээ чи гэж үү? гэлээ.

	Тэр үед гараа алдалснаа сэрчхэв. Тэгээд мөн л үргэлжлүүлэн уйлав. Дараагийн шөнө нь тэр уйллаа. Одоо ч гэсэн мөн уйлсаар байна. Яах бил ээ? Өдөр нь тэр ямар ч гэсэн биеэ барьж зовлонгоо тэвчих боловч шөнө нь түүнийг гагцхүү ахыгаа бодох зүүд нойрны гашуун хувь тавилан угтана. Түүнд яаж туслах вэ? Түүнийг энэ гашуун хувь тавилангаас нь яаж салгах бил ээ?

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

